
2022ko hirugarren hiruhilekoan 2.683 ezkontza egin 
ziren, aurreko urtean baino % 23,9 gehiago  

 

2019arekin alderatuta, % 3,2 egin da gora 
 
Eustaten datuen arabera, 2022ko hirugarren hiruhilekoan 2.683 ezkontza izan ziren 
Euskal AEn, hau da, aurreko urteko hiruhileko berean baino % 23,9 gehiago (2.165). 
Hiruhileko honetako datuak 2019ko hiruhileko bereko datuekin alderatzen baditugu, 
ezkontzen kopurua % 3,2 igo dela ikusten da. Bi datuek erakusten dute aurreko bi 
urteetan atzeratutako ezkontzak berreskuratu egin direla.  
 
Ezkontza guztietatik, 2.586 sexu desberdineko pertsonen arteko ezkontzak izan ziren, 
eta 97 sexu bereko pertsonen artekoak, 50 emakumeen artekoak eta 47 gizonen 
artekoak. 
 
Inskripzioaren lurralde historikoa kontuan hartuta, ezkontza-kopuruak gora egin zuen 
hiru lurraldeetan: Bizkaian 1.154 ezkontza izan ziren, Araban 373 eta Gipuzkoan 896. 
Bestalde, 260 bikotek Euskal AEtik kanpo eman zuten izena. Hilabeteen arabera, uztaila 
nabarmentzen da, hiruhilekoko ezkontzen % 44,1 uztailean egin baitziren. 

2022ko udako hilabeteetan, ezkontza zibilak % 87,3 izan ziren; % 83,7 sexu 
desberdineko pertsonen artekoak izan ziren, eta % 3,6, berriz, sexu bereko pertsonen 
ezkontzak, nahitaez zibilak denak. 2022an ehuneko hori 2021eko hiruhileko berekoa 
baino 1,5 puntu handiagoa izan zen.  
 
2022ko hirugarren hiruhilekoko 2.683 ezkontzetan, bizilekua Euskal AEn zuten 2.394 
gizon eta 2.404 emakume ezkondu ziren.  2.069 senarrentzat (% 86,4), lehen ezkontza 
izan zen; 19 alargun eta 306 dibortziatu, berriz, berriro ezkondu ziren.  Emakumeen 
lehen ezkontzen ehunekoa gizonena baino handiagoa izan zen: 2.093 izan ziren (% 
87,1), alargunak 4 eta dibortziatuak 307. 
  

Senarren % 91,7k eta emazteen % 84,7k 30 urte edo gehiago zituzten 
 
Ezkontideek adinaren arabera duten banaketari dagokionez, senarren % 91,7k eta 
emazteen % 84,7k 30 urte baino gehiago zituzten. 2021eko aldi berean, proportzioa % 
91,2 izan zen gizonen kasuan eta % 83,1 emakumeenean. 
 
2022ko uztailean, abuztuan eta irailean, gizon ezkonberrien % 10ek eta emakume 
ezkonberrien % 15,4k atzerriko nazionalitatea zuten. Aurreko urteko hiruhileko berarekin 
alderatuta, portzentaje hori ehuneko 1,3 puntu jaitsi da gizonen artean eta 0,9 igo 
emakumeen artean. 

Informazio gehiagorako: 
Eustat - Euskal Estatistika Erakundea / Instituto Vasco de Estadística  
Donostia-San Sebastián kalea, 1  01010 Vitoria-Gasteiz 
Prentsa-zerbitzua: servicioprensa@eustat.eus Tlf: 945 01 75 62  


